
Gen yon reyal i te so-
syopol i t ik ki  kanpe 
tennfas devan nou. 

Sitiyasyon latwoublay ki genyen 
nan peyi a, depi kèk ane, gen gwo 
konsekans sou tout pwojè ak 
aktivite Akademi Kreyòl Ayisyen. 
Kidonk, kriz plizyè tèt, plizyè fòm 
ki kouvri peyi a lakòz Akademi 
an fè fas ak gwo difikilte pou li 
ekzekite anpil nan pwojè li yo. 
Yonn nan pwojè yo se Diksyonè 
tèminiloji jiridik la. AKA, genyen 
tou, Gran pri Akademi Kreyòl 
Ayisyen an, Sipò pou etidyan ki 
enterese redije memwa yo an 
kreyòl, Katalòg liv kreyòl yo ak 
pwojè Espozisyon dis (10) pi gwo 
zèv kreyòl...
Nan divès depatman ak komin 
Akademisyen yo ale, yo konstate 
nan ki nivo popilasyon an mete 
gwo espwa nan Akademi 
an. Sepandan, sa tout moun 
dwe konnen, Akademi an se 
yon enstitisyon Leta, bidjè li 
genyen an tèlman piti, li pa kapab 
pèmèt enstitisyon an reponn ak 
bezwen li yo. E tout pwojè yon 
enstitisyon vle ekzekite, fòk li gen 
mwayen pou li fè yo. Nou dwe 
klè sou sa, nan Akademi an se 
pa pwojè ki manke, men se pito 
mwayen yo ki pa ase, pou nou pa 
di, pa gen mwayen vre. Sèl sous 
finansman Akademi an se Leta, 
e nou tout konnen gwo difikilte 
ekonomik Leta a ap rankontre depi 
kèk tan. Se vre dirijan Akademi 

an ap fè gwo jefò, men sa pa fasil 
ditou. Nan sans sa a, Akademi an 
reyafime demann li deja  fè Leta 
pou li ogmante bidjè a ki twò 
piti. Malgre difikilte yo, Akademi 
Kreyòl Ayisyen ap kontinye 
travay sou plizyè gwo pwojè li 
genyen. Li deja òganize plizyè 
konferans sou kèk sijè ki montre 
enpòtans lang kreyòl la, tankou 
leksikografi bileng avèk pwofesè 
Albert Valdman, lang kreyòl 
nan lasyans ak pwofesè Renauld 
Gauvin san bliye lang kreyòl 
nan peyizaj lengwistik ayisyen 
an ak Doktè Johnny Laforêt. 
Nan mwa jen 2022, Akademi 
Kreyòl Ayisyen enstale dis (10) 
nouvo Akademisyen, ki rejwenn 
asanble Akademisyen yo plis (1) yon 
Konseye konsiltatif. Akademi an te 
pwofite prezante yo ofisyèlman bay 
piblik la.
N ap souliye misyon prensipal 
Akademi an se kore devlòpman 
lang kreyòl la. Nan sans sa a, apre 
piblikasyon premye Rezolisyon 
sou alfabè lang kreyòl la, nan 
lane 2017, Akademi Kreyòl 
Ayisyen ap pare li pou li 
pibliye dezyèm Rezolisyon 
sou òtograf  lang kreyòl la. 
Konsa, depi mwa jen 2022, 
Komisyon syantifik Akademi 
an deja òganize senk (5) atelye 
nan Pòtoprens, Okap, Mibalè, 
Laskawobas ak Ench. Objektif  
atelye sa yo se prezante pwojè 
dezyèm Rezolisyon an bay divès 

aktè sa konsène, sitou pwofesè 
kreyòl yo nan lide pou yo kapab 
bay dizon yo sou pwojè rezolisyon 
an. Demach mache kontre sa a, 
pèmèt Akademi an sonde aspè 
pratik pwojè dezyèm Rezolisyon 
an, yon fason pou li kapab pran, 
an konsiderasyon pwopozisyon 
patisipan yo. Plis lang kreyòl la 
ap pran espas, se plis Akademi 
an ap pran jèvrin pou li kontinye 
batay la. Se yon travay kolektif  
ki mande sipò ak akonpayman 
tout sosyete a. Akademi Kreyòl 
Ayisyen kontan anpil, paske li pa 
pou kont li nan batay l ap mennen 
pou fè respekte lang kreyòl la. 
Se okazyon pou nou bat yon 
gwo bravo pou etidyan Malachy 
Bastien ki fèk sot soutni memwa 
fen etid li an kreyòl nan Fakilte 
Etnoloji (Inivèsite Leta Ayiti). 
Nan menm sans lan Akademi an 
pwofite felisite desizyon Inivèsite 
Piblik nan Nò peyi a ki fasilite 
etidyan yo fè memwa yo nan lang 
kreyòl la, menmsi Konstitisyon 
1987 la te deja bay tout Ayisyen 
dwa pou yo ekri nan de (2) lang 
ofisyèl yo.   Akademi an vle felisite 
responsab yo ki deside akonpanye 
etidyan ki vle antre nan gwo batay 
pou kontinye kore devlòpman 
lang kreyòl ayisyen an. An nou 
kontinye kore devlòpman lang 
peyi nou pou nou kapab tabli 
ansanm yon sosyete san fòskote !
  
  

EDITORYAL
Divès chantye, yon sèl objektif !

Sekretarya Egzekitif  
Akademi Kreyòl Ayisyen

Plizyè atelye travay sou estandatizasyon òtograf  lang kreyòl ayisyen  an

Akademi Kreyòl Ayisyen òganize jedi 9 ak 
vandredi 10 jen 2022, de (2) jounen Ate-
lye sou òtograf  lang kreyòl la nan Pò-

toprens. Anviwon 2 semèn apre, 24 jen, enstiti-
syon an òganize menm atelye sila a nan vil Okap. 
Reprezantan plizyè enstitisyon tankou Inivèsite 
Leta Ayiti, Ministè kilti, Asosyasyon Pwofesè 
Kreyòl Depatman Lwès, Tanbou-Literè, Fakilte 
Lengwistik Aplike, Asosyasyon Pwofesè Kreyòl 
Nò ak Nòdès, Kopivit l’Action Sociale, pou nou 
site sa yo sèlman, te prezan pou boukante lide, 
soumèt Akademi an pwopozisyon, sijesyon ak 
remak yo sou pwojè dezyèm rezolisyon òtograf  
lang kreyòl la, ki nan preparasyon.

Rankont sila yo, ki te dewoule nan yon fòma ibrid 
prezansyèl/vityèl, te bay patisipan yo posibilite 
pou yo brase lide sou tout pwen dokiman an  ki 
pote non: « Pwopozisyon nouvo rezolisyon sou òtograf  
kreyòl ayisyen an » e ki gen ladan li prensip pou iti- 
lizatè yo ekri valè nimerik nan lang kreyòl la; kèk 
prensip sou dekoupaj gwoup mo oswa mo ki nan 
pawòl yo; transkripsyon « pawòl » nan òtograf  
la, elatriye. Prezidan Akademi an, Rogéda Dorcé 
Dorcil raple jan lang kreyòl la marande ak sa nou 

ye kòm pèp, istwa nou ak kilti nou. Li souliye tou 
obligasyon Akademi an, Konstitisyon peyi a plase 
kòm pi gwo otorite pou travay kinalaganach nan 
lide pou pèmèt gen bon jan zouti ki disponib pou 
moun k ap ekri ak pale lang kreyòl la. « Akademi 
an pa rete dòmi. Li pa rete chita. Li kontinye ap 
reflechi, epi pataje lakonesans. Se nan sans sa a, 
Akademi an twouve li nesesè pou jodi a, menmjan 
ak anvan, pou li chèche konsansis sou yon seri 
pwen ki konsène nonsèlman òtograf  lang kreyòl 
la, men ki konsène tou anpil lòt aspè nan gramè 
lang lan », nou t ap site Rogéda Dorcé Dorcil.

Patisipan yo felisite responsab Akademi Kreyòl 
Ayisyen yo pou bèl inisyativ yo pran pou yo 
òganize atelye travay pou ranmase pwopozisyon 
ak remak divès aktè ki enplike dirèkteman ou- 
byen endirèkteman nan pwomosyon lang kreyòl 
la, men sitou moun ki an kontak dirèk ak lang lan, 
e ki itilize l nan lekòl, nan edisyon, nan literati, 
elatriye. 
Komisyon syantifik Akademi an k ap mennen 
pwojè rezolisyon an, pran angajman pou li kon-
sidere remak ak pwopozisyon moun ki patisipe 
nan atelye yo.

Seyans travay ant patisipan yo (Pòtoprens)

Dis nouvo Akademisyen ak yon Konseye konsiltatif  entegre AKA 

Nou jedi 30 jen 2022. Li 
te anviwon 10 è nan 
maten. Nan Otèl Mar-

riott, nan yon dekò kreyòl byen 
plante, yon twoubadou an pen-
pan ap simen mizik, miyonnen 
zòrèy patisipan yo ak bèl chante 
tradisyononèl. Konvivyalite, kè 
kontan ak retwouvay, se nan yon 
anbyans konsa, Akademi Kreyòl 
Ayisyen òganize Seremoni ofi-
syèl enstalasyon dis (10) nouvo 
Akademisyen ak yon (1) Konse- 
ye konsiltatif  ki antre ofisyèlman 
nan enstitisyon an. Wòl nouvo 
manm yo, se kontinye travay 
ak ansyen yo, yon fason pou 
yo mete zouti nesesè pou iti-                                                                                                                                             
lizatè lang lan, kit se nan ekri l, 

kit se lè y ap pale l. Akademi an 
chwazi nouvo manm sa yo nan 
Asanble jeneral estwodinè ki te 
fèt 28 janvye 2022, apre analiz 
plizyè dizèn dosye kandidati ki 
te vin jwenn Akademisyen yo. 

Reprezantan divès enstitisyon Leta 
a te prezan: Emmelie Prophète 
Milcé ki se Minis kilti ak komini-
kasyon, Fritz Deshommes, Rek-
tè Inivèsite Leta Ayiti; Sandra 
Jacques S. Michel Saint Georges, 
Sekretè Leta alfabetizasyon, pou 
nou site non sa yo sèlman. Pè-
sonalite sila yo salye enstalasyon 
nouvo Akademisyen yo epi swete 
devouman ak konpetans yo chak 
kontribye lajman laj nan ede lang 

kreyòl la layite kò li toupatou nan 
peyi a. Nan entèvansyon li, prezi-
dan Akademi an, Rogéda Dorcé 
Dorcil, raple nouvo Akademi-
syen yo plizyè travay k ap rete 
tann yo tankou: Dezyèm Rezoli-
syon sou òtograf  lang kreyòl la 
ak Diksyonè tèminolojik jiridik 
la. 

Akademisyen Yvon Lamour, ki 
te pran lapawòl nan non nou-
vo Akademisyen yo, ankouraje 
kòlèg li yo pou yo mete kon-
petans ak esperyans yo nan 
sèvis devlòpman ak avansman 
lang kreyòl la nan tout domèn la-
konesans tankou: wobotik, fizik 
nikleyè, elatriye.

Kat (4) pami dis (10) nouvo Akademisyen yo

Pwofesè Albert Valdman: yon konplisite san fay ak lang kreyòl.

Pou lanse Jounen entènasyonal lang manman 
2022 a, Akademi Kreyòl Ayisyen òganize, 
vandredi 4 fevriye, yon konferans ak pwo-

fesè franko-ameriken Albert Valdman. Se sou tèm: 
« Kontribisyon syans lengwistik nan devlòpman 
lang kreyòl: leksikografi bileng kreyòl-fransè. », kon-
ferans lan te fèt andirèk sou Zoom ak sou paj face-
book Akademi an.

Daprè prezidan Akademi an, Rogéda Dorcé Dor-
cil, rankont sila a antre nonsèlman nan kad aktivite 
Akademi an pou make Jounen entènasyonal lang 
matènèl divès peyi selebre 21 fevriye chak ane, 
men tou pou inogire yon ribrik tounèf  « Kozri ak 
kreyolis yo », enstitisyon an lanse pou rankontre  
syantifik ak lengwis ki rann lang kreyòl la anpil sè-
vis atravè zèv yo.

Nan entèvansyon li, pwofesè Albert Valdman tou-
che plizyè pwen. Li pale de sitiyasyon sosyolen-
gwistik peyi Ayiti ki chita sou yon diglosi fransè-  
kreyòl, kote genyen yon minorite ki pale fransè epi 
gwo majorite a oubyen tout Ayisyen ki pale kreyòl. 
Sitiyasyon an vin pi konplike toujou, daprè pwo-  
fesè a. Lè li konsidere genyen plizyè varyete kreyòl: 
yon « kreyòl estanda » ou jwenn nan vil pwovens 
yo; divès varyasyon rejyonal ki gaye kò yo natirèl-
man toupatou nan peyi a epi genyen yon « kreyòl 
swa », tèm Dominique Fattier itilize pou pale de
« kreyòl fransize », men an reyalite ki se yon move 
kreyòl. Pou pi byen sènen kesyon varyasyon rejyo-
nal nan lang kreyòl la, pwofesè Valdman fè konnen 
genyen anpil travay ki rete pou fèt toujou.

Albert Valdman te manyen tou yon ansanm bèl 
travay tankou piblikasyon diksyonè ki fèt nan lang 
lan. Soti nan piblikasyon premye diksyonè Jules 
Faines nan ane 1974 pou rive jodi a, lang kreyòl la 
deja fè anpil chemen. Pwofesè Valdman fè yon rale 
sou divès diksyonè lang kreyòl la konnen, pandan 
li eseye gade limit yo chak epi sa yo pote kòm kon-
tribisyon pou pèmèt lang lan avanse. 

Pami diksyonè sa yo, li soulinye genyen nan yo 
ki fèt pou etranje ki bezwen konnen kichòy nan 
lang kreyòl (Diksyonè bileng, trileng…), genyen 
lòt ki fèt pou natif  lang lan (Diksyonè mono-
leng kreyòl). Albert Valdman fè konnen li en-
pòtan pou nou revizite travay sa yo, kritike yo epi 
pouse yo pou pi devan. Pou lengwis la, yon bon 
diksyonè (bileng), se yon diksyonè ki pa fèmen je 
sou sa espesyalis yo rele « ekstansyon semantik ». 

Kidonk, diksyonè sa a dwe prezante mo yo nan 
tout sans yo genyen, depi nan orijin yo. Diksyonè 
sa a dwe ranmase tou, tout lokisyon ki akonpa-
nye mo yo. Plizyè pèsonalite nan domèn lengwis-
tik te reponn prezan nan bèl kozri sa a. Aka-
demisyen ak Konseye konsiltatif  AKA, pwofesè 
Emmanuel Védrine ki se ansyen kolaboratè dirèk 
Albert Valdman nan Inivèsite Indiana, te fè yon 
rale sou « kreyòl mezolektal/kreyòl bazilektal nan 
yon pèspektiv pwodiksyon diksyonè ». Atravè bèl 
echanj ki te genyen, patisipan yo te esprime satis-
faksyon yo.
Nou kapab klase Albert Valdman nan kate-
gori lengwis sa yo ki bay lang kreyòl la yon 
plas espesyal nan kad travay li fè kòm chèchè. 
Pwofesè Joseph Marcel Georges, ki t ap jwe 
wòl moderatè nan konferans lan, fè re-  Paj 6

Pwofesè Albert Valdman

make, Albert Valdman manyen lang lan nan fond-
man li, kote li pran tan pou li vizite divès varya-
syon ki genyen anndan lang lan, yon fason pou li 
te ka pi byen sènen pwosesis estandadizasyon an. 
Li rive pwodui anpil piblikasyon sou lang kreyòl la 
an jeneral, avèk yon atansyon patikilye sou kreyòl 
ayisyen an. Pami piblikasyon li yo, nou ka site: 

Saint-Lucian Creole Basic Course, 1966; Basic Course 
in Haitian Creole, 1968; Créole et français aux An-
tille-Bibliographie créole succinte, 1972; Haitian Creole 
– English – French Dictionary,1981;  Haitian Creole 
– English bilingual dictionary, 2007; Haitian Creole: 
Structure, Variation, Status, Origin, 2014. 

Lang kreyòl nan lasyans: esperyans Fakilte Lengwistik Aplike (FLA).

Pou reponn ak divès misyon li gen-
yen, pami yo, kore devlòpman 
lang kreyòl ayisyen an. Tanzan-

tan, Akademi Kreyòl Ayisyen òganize 
aktivite deba/konferans/kozri pou pèmèt 
kreyolis, lengwis ak chèchè, boukante la-
konesans yon fason pou montre, menm-
jan ak tout lòt lang, kreyòl ayisyen an pa 
gen limit.
Nan sans sa a, 22 oktòb 2021, Akademi 
Kreyòl Ayisyen te envite lengwis, Renauld 
Govain, pou debat sijè: « Lang kreyòl nan 
lasyans:   esperyans Fakilte Lengwistik 
Aplike. ». Aktivite sila a te andirèk sou 
Zoom ak sou  paj facebook Akademi 
an.
Se Direktè kominikasyon Akademi Kreyòl 
Ayisyen an, Jean Rony Beaucicault ki te jwe 
wòl moderatè nan konferans lan. Direktè 
kominikasyon an te prezante pwofil 
entèvenan an ki gen yon Doktora nan 
Syans langaj. Ofinal, se yon inivèsitè 

wòdpòte, pou reprann pwòp pawòl moderatè a. Nan 
entèvansyon li, Doktè Renauld Govain, te abòde divès pwen 
tankou: kreyòl nan inivèsite, kreyòl nan rechèch, memwa 
etidyan yo fè an kreyòl, esperyans FLA nan pwodiksyon 
travay syantifik, pwoblèm konsèp yo ki pa toujou disponib 
nan lang kreyòl la.

Diferan analiz entèvenan an fè pandan konferans sila ede 
nou konprann kijan te gen rezistans pou lang kreyòl la te 
rive chita anndan Inivèsite Leta a nan ane 1980 yo. Malgre 
sa, Doktè Govain raple, esperyans yo montre, se Inivèsite 
Leta Ayiti ki plis enterese nan zafè pwodiksyon syantifik 
an kreyòl. Sepandan, chèchè a di li konstate tou, done yo 
montre aklè, Inivèsite Leta a pa twò enterese pase sa. Lè li 
pran ekzanp kantite fakilte ki genyen parapò ak ti kantite 
pwodiksyon an kreyòl ki fèt ladan yo.
Yon lòt bò, jiskounyea, selon konferansye a, pa gen vrèman 
anpil jefò ni nan pwodiksyon kreyòl sitou nan zafè redak-
syon memwa nan Inivèsite Leta a, nan inivèsite prive yo, sa 
pi rèd toujou. 

Dwayen FLA a fè konnen, lang kreyòl ayisyen an pa janm 
antre ofisyèlman nan invèsite a kòm lang ansèyman. Sepan-
dan, Doktè nan syans langaj la siyale, lang kreyòl la antre 
kòm lang ansèyman sèlman nan kèk fakilte nan domèn 
syanzimèn ak sosyal. 
Se nan finisman ane 1980 yo, kreyòl la pral kòmanse antre 
nan Inivèsite Leta a, patikilyèman nan Lekòl Nòmal Sipe-
ryè ak Doktè Yves Dejean, yon gwo militan nan pwomo-
syon lang kreyòl ayisyen an ak nan vilgarizasyon lang lan 
nan pwodiksyon syantifik an kreyòl. Sepandan nou te oblije 
tann ane 2000 yo kote reyaksyon negatif  yo te kòmanse 
evolye, lè Konsèy Inivèsite Leta Ayiti a te pran desizyon pou

Pwofesè Renauld Govain

Lekti 2 espesyalis sou Lwa kreyasyon Akademi Kreyòl Ayisyen an 

entegre kreyòl nan konkou antre fakilte yo, egza-
men ak ansèyman nan Inivèsite Leta a. Rezistans 
kèk moun pa t anpeche gen kèk travay rechèch 
(memwa) ki fèt an kreyòl. Nou deja repètorye pli-
zyè memwa an kreyòl: 8 nan Fakilte Lengwistik 
Aplike (FLA), 2 nan Fakilte Syanzimèn, 2 nan 
Fakilte Etnoloji ak yonn nan « Ecole de Droit et des 
Sciences économiques des Cayes ». 
Nou konstate se nan Inivèsite Leta Ayiti tout tra-
vay sa yo fèt. Nan moman n ap ekri atik sa a, 
kapab gen lòt, paske konferans lan prèske gen 
yon lane. Rankont Zoom ak facebook sila a te 

reyini divès pèsonalite, envite ak patisipan an 
Ayiti tankou nan dyaspora a. Yon prezantasyon 
enteresan ki ede nou dekouvri gen pwodiksyon 
syantifk an kreyòl, kontrèman ak sa kèk moun 
panse. Menmsi gen gwo jefò ki dwe fèt toujou. 

Patisipan yo te pwofite soulve anpil kesyon enpòtan 
sou rapò lang kreyòl ayisyen an ak pwodiksyon nan 
lasyans. Kòm konklizyon, Doktè Renauld Govain 
deklare, kreyòl la, menmjan ak tout lòt lang sou latè, 
se yon lang granmoun. Nou kapab itlize l pou nou 
pwodui tout kalite konesans syantifik.

Akademi Kreyòl Ayisyen 
se yonn pami kèk ensti-
tisyon Leta kreye ak tout 

lwa òganik li. Nan kad evolisyon 
li, responsab Akademi an te jije 
li enpòtan pou yo òganize yon 
konferans pou diskite sou lwa a, 
nonsèlman pou pèmèt piblik la 
konnen lwa sa a, men tou pou 
yo kapab genyen dizon kèk es-
pesyalis sou dokiman an, parapò 
ak misyon Akademi an.

Direktè kominikasyon Akademi Kreyòl Ayisyen 
an, Jean Rony Beaucicault, ki t ap jwe wòl mode-
ratè souliye enpòtans yon aktivite konsa. Li fè 
remake Akademi Kreyòl Ayisyen fè pati yon ti 
gwoup enstitisyon Leta ayisyen kreye ki gen yon 
lwa òganik, men sitou sa ki pi enpòtan ankò, se yon 
lwa ki an kreyòl, nan lang pèp ayisyen an. Mode-
ratè a fè konnen lwa òganik yon enstitisyon se yon 
zouti yo kapab chanje an fonksyon evolisyon ak 
dinamik enstitisyon an.

Konsa, nan dat 6 me 2022, Akademi Kreyòl Ayi- 
syen (AKA) òganize konferans sou lwa kreyasyon 
enstitisyon an anba tèm: « Yon kout pwojektè sou 
Lwa kreyasyon Akademi Kreyòl  Ayisyen ». 2 pren-

sipal entèvenan yo se: Montalambert Badio Kersaint 
(Avoka nan Bawo Pòtoprens) ak Norah Amilcar 
Jean François (Jij nan Kou Dapèl Pòtoprens). 

Mèt Montalambert Badio Kersaint te fè yon pre-
zantasyon sou pati ki pale de syèj ak misyon Aka-
demi an. Li felisite travay Akademi an, malgre li di 
rete anpil lòt travay ki pou fèt ankò. 

Avoka bawo Pòtoprens lan fouye zo nan kalalou soti 
nan Atik 1 rive nan Atik 12. Mèt Kersaint twouve li 
enpòtan pou Akademi Kreyòl Ayisyen jwenn mwa-
yen pou garanti dwa lengwistik tout Ayisyen pan-
dan l ap fè pwomosyon lang kreyòl  ayisyen an. Pi 
lwen, Mèt Montalembert Kersaint montre

Kapti konferans lan

 Paj 8

3 Akademisyen resevwa plak Onè ak merit nan men prezidan 
Akademi an

feblès lwa kreyasyon Akademi Kreyòl Ayisyen 
an, paske se sèlman ankouraje Akademi an kapab 
ankouraje moun oubyen enstitisyon  yo itilize lang 
kreyòl la nan peyi a. Mèt la fè konnen li enpòtan 
pou yo amande pati sa a nan lwa a, yon fason pou 
lwa a kapab prevwa sanksyon tou si enstitisyon 
oubyen moun yo pa respekte dwa lengwistik pèp 
ayisyen an.

Sou bò pa li, Majistra Norah Amilcar Jean Fran-
çois te fè prezantasyon pa li a soti nan Atik 13 
rive nan Atik 49. Majistra Norah Amilcar Jean 
François pale non sèlman sou atik yo, men li pale 
tou sou fòm yo. Majistra Kou Dapèl Pòtoprens 
lan montre divès limit lwa kreyasyon Akademi an   

genyen. Li pran egzanp sou kijan yon moun ka vin 
Akademisyen. Fòk moun sa a pa gen pwoblèm ak 
lajistis. Majistra a fè konnen, nenpòt moun ka gen 
pwoblèm ak lajistis san poutan lajistis pa kondane 
moun nan. Yon jou oubyen yon lòt, nenpòt si-
twayen kapab gen pwoblèm ak lajistis, men sa 
pa retire dwa li genyen pou li okipe fonksyon 
Akademisyen oubyen lòt fonksyon nan Leta.

Lwa ki kreye Akademi Kreyòl Ayisyen (AKA) 
parèt nan Nimewo 165 jounal Le Moniteur, jedi 7 
avril 2014. Se Atik 213 Konstitisyon peyi a ki pre-
vwa yon Akademi Kreyòl. Lwa kreyasyon Aka-
demi an genyen 49 Atik ladan l.

Moun gen yon wòl kapital nan valorizasyon 
patrimwàn kiltirèl imateryèl yon peyi. Se 
moun ki defini lejitimite patrimwàn sa yo 

tankou lang, tradisyon, gastwonomi... Moun rete sèl 
fòs viv ki la pou fè apwopriyasyon, transmisyon ak 
konsèvasyon patrimwàn yon peyi. 

Se moun ki pale, se ak lang moun pale. Egzistans 
lang ayisyen an pote mak plizyè jenerasyon moun ki 
travay pou kite lang kreyòl la kòm eritaj.

Anpil nan militan kreyolis mouri, anpil lòt malgre 
laj yo, kontinye batay pou lang kreyòl la jwenn plas 
li merite nan peyi a. Se batay kreyolis sa yo ki fasilite 
kreyasyon Akademi kreyòl ayisyen an ki gen misyon 
kontinye travay moun sa yo te deja kòmanse.

Nan sans sa a, pou salye kontribisyon kèk Akademi-
syen ki fè pati kategori kreyolis nou sot site la a, 
prezidan Akademi an, Rogeda Dorcé Dorçil, nan 
tèt yon delegasyon te vizite 12 janvye 2022, 3 Aka-
demisyen ki pa kapab kontinye travay nan Akademi 
an, jan yo abitye fè sa. Prezidan an salye Akademisyèn 
Adeline M. Chancy, Odette R. Fombrun ak Foto souvni vizit KAd la lakay Ademisyen yo

 Paj 10

Edisyon liv nan lang kreyòl: reyalite, kontrent ak pèspektiv. 

Akademisyen Gérard Marie Tardieu epi li di yo 
mèsi pou kontribisyon yo pote nan batay yo men-
nen pou fè respekte lang kreyòl ayisyen an.

Nan okazyon vizit sa a, prezidan ak Sekretè jeneral 
Konsèy Administrasyon Akademi an te pwofite 
remèt 3 plak Onè ak merit bay 3 Akademisyen yo, 
yon fason pou rann yo omaj pou tout sakrifis yo 

fè pou sèvi koz lang kreyòl ayisyen an. Se yon inisya-
tiv ki vize rann omaj epi dekore anpil kreyolis ki  te 
konsakre yon bon pati nan vi yo nan goumen pou fè 
respekte dwa lengwistik pèp ayisyen an. 
N ap raple 3 Akademisyen sa yo fè pati 33 pwemye 
Akademisyen ki antre nan Akademi Kreyòl Ayisyen, 
apre Leta te deside mete enstitisyon an sou pye nan 
lane 2014.  

An kouraje, san distenksyon, 
tout moun ak enstitisyon 
alawonnbadè k ap fè yon 

travay ki kapab fasilite devlòpman 
ak anrichisman lang kreyòl la, se 
yonn nan gwo angajman Akademi 
Kreyòl Ayisyen pran depi kreya-
syon li, nan lane 2014. 

Se nan menm lide sa a, mèkre-
di 16 fevriye 2022, sou plat-
fòm Zoom, Akademi an te 
òganize yon rankont echanj 
ak reprezantan plizyè Mezon 
edisyon sou tèm: « Edisyon nan 
lang kreyòl : reyalite, kontrent ak 
pèspektiv ». 

Roniro Jean-Baptiste (Edi-
syon Freda), Marc Exavier 
(C3 Editions), Oralus Christ-
Falin (Editions de la rosée), 
Gérard Marie Tardieu (Kopi-
vit l’Action Sociale) pase an-
viwon dezèdtan ap brase lide 
sou divès pwoblèm ak kon-
trent edisyon yo ap rankontre 
sitou nan zafè pwodiksyon liv 
kreyòl. 
Chak Mezon edisyon ki te pati-
sipe nan webinè a, esplike y ap 
fè fas ak difikilte ki makònen 

espesifikman ak sa yo degaje 
kòm politik editoryal. Yo tout 
dakò pouse kesyon an pi lwen 
pou yo lonje dwèt yo sou yon 
seri pwoblèm estriktirèl, tankou 
absans finansman Leta pou sib-
vansyone piblikasyon liv kreyòl 
yo. Reprezantan edisyon yo te 
pwofite mete aksan sou kondi-
syon difisil y ap travay. Yo pale 
de difikilte yo rankontre depi 
nan enprime liv pou rive nan 
vann liv, nan yon peyi kote popi-
lasyon an pa gen gwo mwayen 
ekonomik.

Mete sou sa, yo rekonèt pa gen-
yen yon politik liv nan peyi a. 
Reprezantan edisyon yo esprime 
regrè yo paske pa vrèman gen 
yon enstitisyon Leta ki sipòte 
travay yo tanmen pou anrichi li-
terati lang kreyòl la.

Men, sa pa anpeche yo kontinye 
avanse paske se yon batay len-
gwistik ki makònen ak yon ba-
tay ideyolojik ki vize demokra-
tize kesyon liv nan peyi a.
Pou Roniro Jean-Baptiste, k ap 
dirije Edisyon Freda ki chwazi pi-
bliye liv an kreyòl sèlman, Akade-

mi an ta kapab chache jwenn yon 
patenarya ak enstitisyon tankou 
Ministè kilti ak Ministè Edi-
kasyon nasyonal pou li kreye yon 
fon nan lide pou li kapab akon-
panye piblikasyon liv kreyòl yo. 

Bò kote pa li, Marc Exavier 
pale sou inisyativ ki pa genyen 
ase pou pèmèt lektora lang 
kreyòl la grandi, li ankouraje 
plis moun ekri an kreyòl epi 
envite AKA rekonpanse yon 
seri zèv enteresan ekriven ak 
powèt yo pwodui nan lang 
kreyòl la. 

Nan sans sa a, Direktè komini-
kasyon Akademi an,  Jean Rony 
Beaucicault fè konnen AKA 
genyen plizyè bèl pwojè nan 
tiwa li, l ap gen pou li prezante 
yo bay piblik la. Pami yo Gran 
Pri literè Akademi an, ki se yon 
gwo moso e ki pral pote yon lòt 
motivasyon lakay kreyatè yo nan 
literati kreyòl la. 
Daprè Oralus Christ-Falin, po-
pilasyon an vin konprann chak 
jou pi plis, lang li se pi bon kanal 
transmisyon konesans k ap vin 
jwenn li nan tout domèn.

Lang kreyòl nan peyizaj lengwistik ayisyen an

Li kwè tou Akademi Kreyòl Ayi-
syen dwe kontinye òganize mòd 
rankont sila yo pou li sansibilize 
plis estrikti editoryal nan peyi a. 
Akademi Kreyòl Ayisyen pwomèt  

l ap konsidere divès pwopozi-
syon ki soti nan rankont lan, 
pandan l ap kontinye rankontre 
lòt pwofesyonèl nan chèn pwo-
diksyon liv nan peyi a menmjan 

li te gentan kòmanse fè sa depi 
kèk lane ak lòt kategori sosyo- 
pwofesyonèl nan peyi a, patiki-
lyèman pwofesè kreyòl, ekriven 
ak jounalis.

Vandredi 11 mas 2022, Akademi Kreyòl 
Ayisyen resevwa andirèk sou Zoom ak 
facebook, Doktè Johnny Laforêt, pwo- 

fesè nan Inivèsite Princeton (Etazini), nan yon 
konferans sou tèm: « Plas kreyòl ayisyen nan peyizaj 
lengwistik Pòtoprens: egzanp wout Frè ». 

Akademisyen Rochambeau Lainy ki te jwe wòl 
moderatè pou okazyon an, felisite entèvenan an 
pou kalite rechèch li fè konsènan afich piblisitè yo. 
Moderatè a deklare se mòd travay sa yo ki kapab 
kontribye nan devlòpman lang kreyòl ayisyen an, 
pandan li voye jete tout diskou ki vize mete kreyòl 
nan yon faskare ak fransè.

Entèvansyon Doktè Laforêt a chita sou analiz yon 
echantiyon 174 imaj ki okipe espas piblik ayisyen 
an soti bò Akademi Polis nasyonal la sou wout frè 

pou rive nan ri Roger, Petyonvil. Sa ki reprezante 
yon distans 2.2 kilomèt. Pwofesè nan Depatman 
fransè ak italyen nan Inivèsite Princeton nan fè 
konnen pami 174 imaj sa yo, genyen sèlman 21 
nan yo ki an kreyòl (12%), 8 ki an kreyòl/fran-
sè (5%), 2 ki an kreyòl/anglè (1%) apre sa, rès 
yo swa an fransè osnon an anglè, oubyen yon 
melanj 2 lang sa yo.  

Pwofesè a fè yon koutpye sou sit entènèt 
Ministè Edikasyon Nasyonal ak Fòmasyon 
Pwofesyonèl (MENFP). Nan ribrik yo batize 
« Activités ministérielles » yo, li di li konstate 
pami 156 paj li rive jwenn, se sèlman 7 paj ki an 
kreyòl (0.004 %). 

Avèk done sila yo, li klè lang kreyòl la pa repre-
zante ase nan peyizaj lengwistik ayisyen an, lè 
nou konsidere n ap viv nan yon peyi kote se sèl-
man kreyòl majorite popilasyon an pale epi kon-
prann. Mete sou sa, Konstitisyon 1987 la prevwa  
(2) de lang ofisyèl nan peyi a, sa vle di kreyòl ak 
fransè.

Travay pwofesè Johnny Laforêt a klere je nou 
sou reprezantasyon lang kreyòl la nan divès sek-
tè nan peyi a, men li ta enpòtan pou lòt moun 
ki enterese fè rechèch ta fouye tou nan piblisite, 
nan medya, nan labank, nan inivèsite…Demach 
sa a t ap pèmèt nou gade ki tretman yo bay lang 
kreyòl la e ki bon jan aksyon Akademi an ak lòt 
aktè yo kapab poze ansanm pou lang kreyòl ayi-
syen an kapab pran plas li toupatou, nan tout 
sektè e san okenn fòm diskriminasyon.  

Doktè Johnny Laforêt



11

Nan Festival entènasyonal literati kreyòl, Akademi Kreyòl Ayisyen 
reponn prezan.

Mèkredi 1e desanm 2021, komite 
òganizasyon Festival Entènasyo-
nal Literati Kreyòl, nan tèt kole 

ak Akademi kreyòl ayisyen, lanse 3èm edi-
syon festival la nan otèl Marriott, Tijo.

« Literati nan konstriksyon Moun », se sou tèm 
sa a 3èm edisyon festival la te dewoule, nan 
divès vil peyi a, soti 1e pou rive 5 desanm 

2021. Prezidan Festival la, Anivens Jean-Baptiste ki 
t ap pale nan lansman aktivite a, soulinye enpòtans yon 
aktivite konsa genyen pou lang kreyòl la nan mond lan. 
Li ankouraje tout enstitisyon patnè yo pou yo pa negli-
je evènman an, ki gen yon dimansyon entènasyonal. 

Anivince Jean-Baptiste deklare:  « Lè tout lòt aktivite 
prèske mouri nan peyi a, se nòmal pou lakilti rete vi-
van. Aktivite sa a rive fèt nan moman difisil sa yo paske 
ekriven yo ak kèk enstitisyon kole zepòl ak òganizatè yo 
». Li ajoute, objektif  FEL se pèmèt piblik la dekouvri 
zèv toutplim toutplimay ekriven kreyòl yo.

Ekriven Lyonel Trouillot, Envite donè 3èm edisyon fes-
tival la, deklare ekri ak pale kreyòl pa vle di pale epi ekri 
nenpòt bagay. Pou Lyonel Trouillot, gen yon egzijans 
kalite lè n ap pale de literati kreyòl, yon fason pou nou  
aprann pale ak ekri lang kreyòl la selon prensip lasyans. 
Li soulinye ekriven kreyòl yo gen obligasyon pou yo 
chache ekselans lè y ap ekri kreyòl.

Reprezantan Inivèsite Leta Ayiti a, Lyonel Sanon, ale 
nan menm sans lan, pandan li  mande pou popilasyon 
an ankadre aktivite sa a ki soti nan tèt yon jèn ayisyen. 
Mesye Sanon fè konnen se yon fyète pou Inivèsite Leta 
a patisipe nan lansman FEL la. Li esplike gwo wòl lang 
kreyòl la jwe nan fason nou chak esprime panse nou.

Nouvo prezidan Akademi Kreyòl Ayisyen an, Rogéda 
Dorcé Dorcil salye sou bò pa li inisyativ sila a k ap bay  
lang kreyòl la plis jarèt. Li renouvle angajman Akademi 
an pou li toujou akonpanye festival la.Yon lòt kote, pre-
zidan Akademi an te pwofite salye kontribisyon Envite 
donè a pote nan kore literati kreyòl la. 

Pou fini, atis Wooly Saint Louis Jean, Herby François ak 
Rodly te chante kèk bèl konpozisyon pou kreye anima-
syon pou piblik la.

Afich Festival Entènasyonal Literati Kreyòl

 Non ak siyati Enstitisyon
Marie Jeanne Léo LOUIS CHARLES Inivèsite Leta Ayiti

Yvon LAMOUR Sosyete Koukouy
Norah AMILCAR JEAN FRANÇOIS Asosiyasyon Jij Fanm
Lyonel DESMARATTES KEPKAA
Jean Robert PLACIDE Sant N A Rive
Sandra DUVAL The Association of  Haitian Professionnals
Régine DUROSKA-MURRAY KOMALAK
Al Duniel DIMANCHE AJI-VIT ak BHIEN
Altagrace PAYEN AUGUSTE Inivèsite Leta Ayiti
Chantal HIRSCH NOEL Inivèsite Leta Ayiti

AKADEMI KREYÒL AYISYEN
#20 Avni Lamartinière ( Bwa Vèna ) Pòtoprens, Ayiti

(509) 3333-0815,16,17 | 4363-6666 |4363-5555  
direksyonkominikasyon@akademikreyol.net

www.akademikreyol.net

Ekip Bilten an

Pwodiksyon
Direksyon kominikasyon AKA

Redaksyon
Anivince JEAN BAPTISTE
Iléus PAPILLON
Jean Emile PAUL

Koreksyon
Jean Rony BEAUCICAULT
Luna GOURGUE

Konsepsyon
Fedalson DESTINE

Piblikasyon
Sekretarya Egzekitif  AKA

Pwovèb kreyòl:

 

Ou kapab ekri nou tou nan:
direksyonkominikasyon@akademikreyol.net 

Oubyen sou : 
www.akademikreyol.net.

Akademi Kreyòl Ayisyen prezante 10 nouvo Akademisyen: 

Rete konekte ak Akademi Kreyòl Ayisyen sou:

Ti poulèt ki jouke bonè pa gen pwoblèm ak ti kòk.
Ti mesye, rete trankil tande ! Kite nèg la anrepo timoun. Paske 
« Ti poulèt ki jouke bonè pa gen pwoblèm ak ti kòk ». Tèt nèg la 
pa bon deja. si nou anmède l, li ka voye wòch. Se nou k ap lakoz. 
Ti kòk pa janm vole sou do ti poulèt ki fin jouke.
Sous: 3èm Kout Flach sou 303 pwovèb Ayiti, Pauris Jean Baptiste


